
DOCUMENTO ABERTO DE PROPOSTA DE MEDIDAS ESPECÍFICAS PARA O 

SECTOR DA MÚSICA E O BAILE TRADICIONAIS GALEGOS PARA PALIAR A 

CRISE DO COVID19. 

A situación de illamento social e inestabilidade económica provocada pola 

pandemia do COVID-19 está tendo como consecuencia unha gran crise no ámbito da 

cultura do noso país. As diversas propostas presentadas á Administración para paliar 

esta situación nos diferentes sectores culturais son unha mostra das graves 

consecuencias  socioeconómicas que trae ó sector cultural galego esta parálise da 

actividade. A Asociación de Gaiteir@s Galeg@s (AGG) concordamos coa  preocupación 

e apoiamos as medidas que están a xurdir, sen dúbida necesarias; pero queremos 

manifestar e aportar algunhas máis que reflictan as particularidades do noso sector, 

cuxa base e sustento son as Asociacións dedicadas á promoción e difusión da música 

e baile de Galiza, peza fundamental no armazón socioeconómico do sector cultural 

galego. Entre estas particularidades atópase a diversidade de profesorado, parte do cal 

non se atopa nunha situación de traballo regulado. É por isto que é importante ter unhas 

medidas específicas para o sector, diferente neste aspecto da cultura comunmente 

chamada profesional. 

Este labor concrétase nunha oferta permanente de innumerábeis actividades 

como clases de gaita, percusión, canto e pandeireta, baile, concertos, festivais, foliadas, 

seráns, feiras de artesáns, etc. en toda Galiza. Todas elas axudan á conservación e 

transmisión da nosa identidade e do noso patrimonio cultural inmaterial transmitido a 

través da oralidade. O mantemento desta oferta é posible grazas ó traballo das Xuntas 

Directivas das Asociacións que, de xeito altruísta e polo ben colectivo, traballan para 

que exista no seu barrio, parroquia ou concello unha oferta destas actividades. Dende 

a AGG, asociación de ámbito nacional galego que agrupa a máis de 800 asociados 

que  pertencen ou desenvolven traballo nunha asociación ou colectivo de ámbito máis 

local, queremos facer fincapé en que a paralización da actividade no seo das 

asociacións culturais,  folclóricas e escolas de música e baile tradicional, vai supoñer 

un parón na actividade  económica  moi considerable que dificilmente poderá 

recuperar a súa normalidade sen axuda económica da administración e de toda a 

sociedade galega. 

  A situación deste sector estudouse no Libro branco do ensino na música 

tradicional en Galiza (2006) editado pola Fundación Sondeseu, no que participou e 

colaborou a AGG. Neste traballo recolléronse datos dunha actividade con pouca 

visualización social pero cun tremendo potencial socioeconómico no sector cultural. O 

documento, o primeiro deste tipo, contabilizou máis de 20.000 estudantes e  case 1.400 

actividades estudadas, así como 640 profesores entrevistados en case 700 centros de 

ensino e en preto de 250 concellos; todos eles relacionados coa transmisión do baile e 

música  tradicional. Realizando unha estimación e adaptándoa ao total de actividades 

recollidas, o orzamento anual de todas as clases de música tradicional galega situábase 

en torno a 3 ou 3,5 millóns de euros, dos cales arredor dun 39% eran aportados por 



subvencións da administración pública; sendo o resto costeado por cotas, actividades e 

rendemento escénico do aprendido polo alumnado  das Asociacións.  

Non temos constancia doutro traballo destas características con datos 

actualizados, mais pola información que manexamos, estamos seguros que as cifras 

totais  foron incrementadas, tanto en número de escolas como de alumnado e 

profesorado. Ademais, no Libro branco quedou de lado a cantidade global de diñeiro 

que se  mobiliza en actuacións de grupos de baile é música tradicional, foliadas, seráns, 

ruadas, alboradas, festas e festivais, e tamén no mercado de instrumentos e traxes que 

moven cerca dun cento de artesáns  espallados por todo o país.  

A música e o baile da nosa tradición, dinamizada a través das Asociacións 

Culturais, representa un motor indispensable sen o cal o sector  profesionalizado da 

cultura sería moito menor. Porén, somos un sector con grandes debilidades 

socioeconómicas dentro do armazón socioeconómico  da  cultura galega, e aínda máis 

na situación actual. A día de hoxe, tódalas Asociacións teñen paralizada a súa 

actividade presencial, tanto aulas regulares como actividades esporádicas (obradoiros, 

cursos, mostras de artesanía, festivais…). As actividades remuneradas (concertos e 

espectáculos contratados por entidades públicas e privadas) coas que as Asociacións 

completan os seus fondos destinados a cubrir gastos fixos e salarios de mestres tamén 

están canceladas ou adiadas. Esta falta de ingresos provoca que gran parte das 

Asociacións cancelase os salarios do seu profesorado. Isto provoca unha situación de 

desamparo cara aqueles que imparten aulas nestes lugares, quen non poden manter a 

súa actividade económica a nivel particular cos prezos que o alumnado leva pagado ata 

agora, xa que as Asociacións, no seu papel de facilitadoras de cultura, ofrecen as súas 

actividades a prezos reducidos. A paralización da actividade das Xuntas Directivas 

das Asociacións Culturais supón unha crise a nivel económico, social e cultural 

de consecuencias nefastas e ata o momento inimaxinables.  

Dada a complexidade da situación, propoñemos unha serie de medidas 

establecidas en dúas fases: unha diagnóstica, que actualice a información relacionada 

co profesorado e coas Asociacións dedicadas á difusión do baile e música tradicionais 

galegas; e outra enfocada á realización e aplicación de propostas que contribúan ó 

mantemento e crecemento desta actividade cultural. Ditas medidas son as seguintes:  

FASE DIAGNÓSTICA:  

 Actualizar o Libro Branco editado pola Fundación Sondeseu no ano 2006, no cal 

se realizaba unha recollida e análise datos do profesorado adicado a actividades 

de baile e música tradicionais. Dita actualización debe incidir no apartado 

económico (ingresos, réxime de traballo, etc.) e incluír datos sobre eventos 

organizados polas asociacións culturais ás que nos referimos; así como ó 

mercado da artesanía relacionado con este sector.  



 Computar as perdas causadas no armazón de Asociacións dedicadas á 

promoción e difusión da música e baile de Galicia a raíz da imposibilidade de dar 

clases, realizar actividades, organizar festivais, obradoiros, foliadas, seráns, etc.  

 

 FASE DE PROPOSTAS E APLICACIÓN DE MEDIDAS: 

1. Inmediatas:  

 Habilitar axudas económicas de forma inmediata que sufraguen as perdas 

causadas polo estado de alerta actual para todo o armazón de Asociacións 

Culturais. 

2. A curto prazo:  

 Crear un plan de subvencións  para a promoción da contratación de 

profesorado por parte das Asociacións que permita a regularización da 

situación laboral de ditas traballadoras e traballadores.  

 Crear un plan de axudas económicas ás Asociacións para manter e aumentar a 

actividade cultural de eventos artísticos e formativos (obradoiros, festivais, 

mostras, etc.)  

 Crear un Observatorio do Baile e a Música Tradicional Galega que recolla 

anualmente datos de tipo económico e social, o que permitirá coñecer a 

repercusión do sector no conxunto do tecido cultural e económico.  

 Fomentar proxectos de investigación, catalogación e divulgación do patrimonio 
inmaterial dentro dos Conservatorios Superiores, as Universidades galegas e 
outras institucións públicas ou privadas que veñen traballando neste eido, coma 
o Consello da Cultura Galega ou o Museo do Pobo Galego. 

